
cando en 1980 se reunía na vila de sada un sector da nacente profesión teatral
galega co fin de crear unha “asociación profesional para os teatreiros”, nada facía
pensar que en 2020, corenta anos despois, habería que reabrir moitos dos deba-
tes e reivindicacións que, pouco despois, se pecharían coa creación do centro
dramático galego. esa era, daquela, a demanda esencial da nacente profesión,
que viña de debater en ribadavia as fórmulas polas que o tecido empresarial do
teatro galego se vería afectado pola implicación institucional da previsible auto-
nomía política.

Fronte a un sistema institucional que, desde 1984, foi afianzándose a través
da creación de entidades esenciais para a estabilidade e modernización econó-
mica do teatro galego, coma o centro dramático, o instituto galego das artes
escénicas e musicais (que logo se convertería en axencia galega das industrias
culturais) ou a rede galega de teatros e auditorios, a profesión teatral foi habi-
tualmente a única entidade capaz de pulsar as eivas e anomalías do sistema e
actuar de maneira propositiva. na actualidade, as consecuencias da crise de
2008 poñen en perigo a continuidade da estrutura organizativa do teatro gale-
go tal como se entendeu e deseñou durante estas últimas catro décadas nun tán-
dem profesión-institucións políticas que, malia os desacordos, sempre implicou
un camiño de progreso e afianzamento.

nos últimos anos produciuse un colapso institucional que deixou soa a pro-
fesión ante os importantes retos de reestruturación do tecido teatral que, non só
se fan necesarios ante as consecuencias nefastas da crise e o conseguinte deslei-
xo por parte dos responsables institucionais, senón, fóra deste nivel conxuntu-
ral, tamén ante o cambio de paradigma estético e de consumo que parecen
imporse nas fórmulas de recepción cultural propias do século xxi.

algÚns datOs sOBre a situación dO sectOr teatral 
en galicia ante a crise

nun traballo recente (lópez silva 2018), fixabámonos na evolución dalgúns
indicadores significativos do sector das artes escénicas en galicia e detectabamos
tanto as consecuencias negativas da crise de 2008 sobre este, coma os inicios
dunha recuperación que, necesariamente, xa daba conta dun cambio cara a un

modelo menos dependente da iniciativa pública. nel, a clave estaría en norma-
lizar uns públicos capaces de soster o sector, se non totalmente, en moita maior
medida que a tradicional.

efectivamente, os datos1 dan conta dunha caída na asistencia ao teatro por
volta dos primeiros anos da década dos dez, que deu como consecuencia unha
forte baixada nos indicadores económicos do sector teatral. O descenso no con-
sumo non só tiña un motivo conxuntural relacionado coa crise económica, en
que a non asistencia ao teatro sería unha forma máis de aforro para galegas e
galegos inmersas no paro e na recesión económica; senón que se vinculaba
cunha drástica baixada de orzamentos institucionais, de arredor do 74 %, que
se sumaba ao feito de que os concellos deixasen de programar teatro como
medida de contención de gasto. a consecuencia inmediata foi o desterro dos
públicos ante a ausencia de programación teatral. en realidade, o dato non viña
máis que constatar algo sabido: sen o investimento público no teatro galego, o
sector esmorece.

estes feitos axiña se notaron nunha caída no número de empresas dedicadas
ao sector, que eran 267 en 2009, ao comezo da crise, e eran 213 en 2014, ini-
ciándose aí unha recuperación que aínda non atinxiu o dato inicial a día de hoxe
(236 compañías en 2018). tamén son significativos, neste sentido, os datos do
número de representacións, que, segundo datos do instituto nacional de esta-
dística desagregados polo ministerio de cultura e consultables na base de datos
culturaBase, experimentaron unha caída do 54 % desde 2009 (2944 representa-
cións ese ano fronte a 1596 en 2018, último ano considerado). asemade, e
segundo a mesma fonte, o teatro galego deixou no camiño, desde o inicio da crise
en que a media de espectadores cos que contaba era de algo máis de medio
millón, cento vinte e dous mil espectadores, que, nos peores anos (2013-2015),
chegaron a cerca de cento noventa e cinco mil. Pensemos, ademais, que eses datos
deben ser postos en relación coa tónica habitual de ausencia de público dos tea-
tros galegos, segundo constataba o informe sobre hábitos culturais en galicia

1  Poden consultarse os informes do consello da cultura galega (sección de música e artes escénicas
2013; consello da cultura galega 2016a e 2016b), así coma os datos extraíbles do instituto galego de
estatística relativos ao consumo cultural das galegas e galegos, ou da enquisa de Hábitos e Prácticas
culturais en españa que realiza periodicamente o ministerio de cultura na súa base culturaBase.

(consello da cultura galega 2016a), onde se determinaba que só o 14,8 % da
poboación asiste ao teatro (a media estatal está situada no 23,2 %), o que impli-
ca que o 61,6 % nunca vai ao teatro.

evidentemente, a crise económica está detrás de moitos destes datos, pois a
baixa do poder adquisitivo e a percepción da necesaria austeridade levaría a moi-
tas persoas a reducir o gasto en actividades consideradas prescindibles. de feito,
o documento O gasto cultural dos fogares galegos (consello da cultura galega
2016c) indica como, entre 2010 e 2016, este tipo de investimento baixa unha
media de 167,8 euros.

as políticas teatrais galegas desde 1984 tenderon a fixarse no fomento e pro-
tección do sector produtivo, en boa medida porque se cría que a existencia da
oferta desenvolvería a demanda. durante os primeiros anos, efectivamente, o
mercado foi xerando un público, que, precario como se ve nos indicadores, non
conseguiu substituír a intervención estatal no sostemento económico do sistema
teatral. Por iso, cando chega o peor momento da crise económica, arredor de
2011, e ante a creba do financiamento do sector público derivada daquela situa-
ción, o teatro galego carece dun hábito de consumo o suficientemente desen-
volvido como para soster o seu teatro.

a isto cómpre engadir que a administración, que reducira o orzamento
dedicado a artes escénicas aproximadamente o 74 %2, mudou os prazos de
ingreso do capital subvencionable a unhas compañías de teatro que precisaban
desa inxección económica para afrontar pagos xa comprometidos, o que levou
á creación dunha Plataforma galega polas artes escénicas e a unha mobiliza-
ción constante en 2013, denunciando un “ere encuberto” que levara a apro-
ximadamente un 90 % de paro no sector das artes escénicas. con todo, na Pla-
taforma axiña se visibilizou tamén un debate entre os profesionais arredor das
expectativas depositadas na administración, debate que, dun xeito ou doutro,
viña amosar tanto un cambio xeracional coma unha mudanza de tendencia na

2 manexamos estes datos a partir dun estudo sobre o investimento da agadic en artes escénicas entre
2009 e 2012 realizado en 2013 por teatro do atlántico e presentado ao presidente da xunta de galicia,
alberto núñez Feijóo, a partir dunha petición explícita deste que se materializou nunha reunión na que
estiveron presentes os integrantes da compañía, maría Barcala e xulio lago, e tamén manuel guede,
daquela director do centro dramático galego. agradezo a xulio lago que proporcionase este documento
para a realización deste traballo.



Inma López Silva

52

relación entre a profesión e institucións coma, sobre todo, na maneira en que
asumiría de alí en diante a súa implicación simbólica co teatro galego.

O PercOrridO da PrOFesión teatral galega

É sabido que 1978 é a data en que se inicia no teatro galego a idea de “profe-
sional”, cando roberto Vidal Bolaño anuncia que fará do teatro o seu modus
vivendi a través da súa compañía de teatro antroido, fundada tres anos antes.
Practicamente ao mesmo tempo, asumían a mesma cualificación troula, artello
e teatro da mari-gaila, ás que se sumaron algo despois compañía luís seoane
(1980) e teatro caritel (1982). estas dúas últimas porían en marcha, ademais,
interesantes proxectos de estabilidade con teatro propio nas cidades da coruña
e Ourense, respectivamente. nesta liña de preocupación pola estabilidade como
fórmula de garantía profesionalizadora, interésanos especialmente a iniciativa de
teatro do estaribel (1978-1981), unha cooperativa teatral formada polas pri-
meiras compañías autoproclamadas profesionais antroido, troula e algo despois
andrómena, moi vencellada conceptualmente ao espírito do teatro indepen-
dente español “ao que se sumaba a loita polo recoñecemento da identidade gale-
ga e dos seus dereitos coma nación”, e que “por primeira vez en galicia, facía
unha proposta de organización artística e empresarial a partir dunha análise rea-
lista do contexto, dos obxectivos, das infraestruturas e dos recursos cos que se
contaba” (lópez silva 2015a: 99).segundo sinalaban no Preámbulo do proxec-
to, teatro do estaribel propúñase “alcanzar a estabilidade profesional dun bon
fato de traballadores do teatro galego”.

esa vontade de normalización do sector teatral desde a perspectiva laboral-
-profesional procedía en boa medida dos debates xurdidos ao abeiro das mos-
tras abrente de ribadavia (1973-1980) e marcaría estas primeiras iniciativas do
teatro galego tanto no ámbito privado coma especialmente no político, reivin-
dicándose permanentemente o protagonismo da profesión fronte ao “teatro
afeccionado” nos distintos procesos normalizadores, o que ten como conse-
cuencia “o desdebuxamento das fronteiras entre institucións e sector profesio-
nal, acción política e acción laboral, ou entre creación e xestión” (lópez silva
2015a: 100). este feito será decisivo, pouco despois, no proceso de fundación

do centro dramático galego (1984)3 marcando nos anos seguintes as relacións
entre o poder político e o sector profesional ata o extremo de determinar a axen-
da de actuacións en materia teatral, propósito para o que axiña se constituirían
asociativamente. así, a profesión protagonizou en boa medida o devir futuro do
cdg e, esixiu a creación e posterior desenvolvemento da rede galega de tea-
tros e auditorios.

a primeira tentativa de crear unha asociación profesional do teatro galego é
moi temperá. Prodúcese en novembro de 1980, cando os integrantes de varias
compañías e convidados con preocupacións no sector, se reúnen na vila de sada
co propósito de crear un colectivo que puidese reclamar ás administracións
públicas “que nos presupostos asignados a cultura, e en función da importan-
cia e alcance social do teatro, este sexa contemplado dunha maneira sistemáti-
ca”, segundo escribían nos documentos emanados da reunión. curiosamente,
naquel primeiro momento, a maior parte dos profesionais alí reunidos amosá-
banse contrarios á creación dun “centro nacional de teatro galego”, pois,
segundo eles, representaría a desaparición das compañías profesionais que aca-
baban de nacer, pois implicaba unha competencia desigual que aglutinaría
nunha soa cidade uns públicos aínda febles. Por isto, aqueles primeiros profe-
sionais verían con mellores ollos a creación dunha escola de arte dramática, que
paliase a eiva formativa que todos sentían e contribuíse a dar seguridade a aque-
les primeiros creadores profesionais.

sexa como for, finalmente créase catro anos despois o cdg (e non a escola,
que non chegaría ata 2005) desde un “pacto coa Profesión” que implicou por parte
desta, nalgúns casos, a cesión do seu propio espazo (peche de compañías, como
teatro da mari-gaila, que se pon ao servizo enteiramente do novo proxecto), pero

3 sabemos, de feito, que a creación do cdg respondeu a unha vontade persoal de luís Álvarez Pousa,
director xeral de cultura naquel momento e moi vencellado ás mostras abrente, quen, sabedor dos
fondos conflitos que se operaban naquel momento na incipiente profesión teatral, decide responder á
súa tradicional demanda dun “teatro nacional”, que crea desde a convicción de que, para que o proxecto
se materializase con éxito, debía lograr a implicación neste das compañías profesionais que habían de
velo como propio e non como unha competencia. a figura de eduardo alonso, primeiro director,
procedente deses primeiros debates profesionais, sería decisiva no estabelecemento dese vínculo. anos
despois, en decembro de 1989, tralas primeiras crises da institución, accedería ao cargo de director do
cdg damián Villalaín, que tamén o reconduciría a partir dunha serie de acordos co sector profesional
(vid. lópez silva 2015: 103-114).

tamén, en boa medida, unha sorte de apropiación do cdg por parte do sector,
que, co tempo, deixaría de ser cómplice para pasar a ser hostil a medida que o
tecido profesional se fixo máis denso e complexo e a medida que o cdg cami-
ñou cara a unha autonomía que non sempre foi percibida como “leal” a respec-
to dos intereses de todo o sistema teatral galego. tamén é verdade que o pro-
gresivo desenvolvemento dunha política teatral, permitiu ao cdg liberarse de
atribucións que, en principio, non competen a unha compañía pública, senón a
outras entidades, que tamén xurdirían axiña grazas ao pulo profesional: o
igaem primeiro (despois modificado a agadic), como espazo lexitimado
para distribuír o orzamento destinado a produción e distribución, e a rede
galega de teatros e auditorios, que viría pór orde na principal característica da
distribución teatral galega, a imprescindible itinerancia.

de feito, a primeira tentativa para a creación dun organismo autónomo para
o desenvolvemento de políticas teatrais en galicia xorde xa en 1984, paralela-
mente á propia creación do cdg, como resultado dalgunha daquelas reunións
profesionais celebradas nos primeiros oitenta e da reflexión de que sería útil
unha estrutura gobernamental que amparase o propio centro dramático (así
como unha futura escola e centro de investigación), idea que canalizaría eduar-
do alonso, autor do borrador que finalmente entraría no Parlamento de galicia
en xuño de 1987 como proxecto de lei que, tras un arduo proceso parlamenta-
rio, sería creado en 1989.

tamén foi a profesión quen, en 1987, a través da asemblea de actores,
directores e técnicos de teatro, elaborou un documento en que se instaba á
consellaría de cultura a crear e consolidar un circuíto de exhibición que pro-
porcionase trinta puntos de representación, algo máis ambicioso cós primeiros
circuítos teatrais que se crearan canda o cdg. sobre esa idea, volverían ao ano
seguinte no Primeiro encontro do teatro Profesional celebrado en Ferrol, onde
distintos profesionais presentaron varias propostas de rede de distribución de dife-
rentes tipos, propostas que, dun xeito ou doutro, rematarían por materializarse
grazas ao amparo da deputación da coruña, pero sobre todo do igaem, que,
unha vez que se creou, proporcionou a estrutura para a xestión e o financiamen-
to. co tempo, serían tamén os profesionais quen marcarían as sucesivas reformas
da rede galega de teatros e auditorios creada en 1997, a través das entidades
asociativas, dos propios documentos xurdidos dos encontros organizados polas

asociacións, e doutros espazos que mesturaban profesionais, analistas e progra-
madores, coma o Foro teatral de sada, ou, máis recentemente, a academia
galega de teatro fundada en outubro de 2017.

Á medida que o sistema teatral galego se foi afianzando e facéndose máis
complexo, tamén a profesión estabeleceu fórmulas operativas para canalizar a
súa intervención neste e autoconducirse cara á súa propia institucionalización,
permitíndolle levar adiante demandas de carácter máis sindical, toda vez que a
estrutura básica de funcionamento do sistema, como vimos, quedou estabeleci-
da. nese punto, o sector precisaría fórmulas normais para estabelecer as súas
relacións e posicións no campo do poder.

como diciamos anteriormente, desde os propios inicios, os profesionais do
teatro galego amosan a súa vontade de actuaren como única unidade válida na
interlocución co poder, creando a primeira asociación Profesional do teatro
galego que, moi preocupada pola propia definición do “profesional”, integraría
a todo tipo de creadores escénicos e que estaría especialmente dedicada a xerar
textos e resolucións colectivas que puidesen ser empregados como documentos
de traballo no proceso de institucionalización e de conformación do tecido tea-
tral unha vez que se estabelece a autonomía coas competencias en materia cul-
tural transferidas.

en realidade, este proceso non só se culmina desde o punto de vista político,
senón tamén no propio ámbito profesional, coa creación, en 1985, da asocia-
ción de actores, directores e técnicos de escena de galicia, fundada por per-
soas que xa estiveran na anterior, mais escorada cara ao ámbito da interpreta-
ción, e que, en pouco tempo, tería un carácter, por unha banda sindical, e por
outra, de axencia profesional. neste punto, engaden ao traballo asociativo a
intención de contribuír a captar traballo para as persoas asociadas, que perten-
cían aos diversos oficios escénicos ata que, en 2006, a asociación volveu ás súas
orixes e se centrou explicitamente na interpretación actoral (onde a dobre dedi-
cación ao teatro e ao audiovisual implicaba demandas moi específicas por parte
de boa parte das persoas asociadas), denominándose, desde entón, asociación de
actores e actrices de galicia.

cómpre ter en conta que esa progresiva especialización do sector profesional
tamén daría lugar á aparición doutras entidades, entre as que destaca a asocia-
ción de compañías escena galega, que tamén en liña sindical, canalizaría de-

mandas de carácter máis empresarial, sobre todo na súa interlocución coa admi-
nistración. a primeira entidade deste tipo xurdiu en 1994, cando os represen-
tantes dunha “asociación de compañías Profesionais de teatro” distinta da
aadteg se reúne co presidente do igaem. con todo, será 2002 o ano en
que, efectivamente, se constitúe legalmente asciPrOtega (asociación Profe-
sional do teatro galego) debido, con seguridade, á deriva cara ao audiovisual da
outra asociación onde non terían cabida as demandas dos axentes de produción
especificamente teatral. un tempo despois, en 2005, e tras non ter realizado
ningún tipo de actividade, a asociación reformúlase para integrar todo tipo de
empresas de espectáculos, nun xesto que, novamente, dá conta das característi-
cas do sistema teatral, onde cobraban forza propostas híbridas e tiña certa rele-
vancia xa a danza e o circo. nacía así escena galega.

ambas as entidades, aaag e eg, foron esenciais na elaboración do convenio
que regula a actividade das actrices e os actores en galicia e que foi aprobado en
2009 como fito fundamental que estabelecería pautas e boas prácticas tanto no
interior do sector coma nas relacións entre a profesión e a administración.

tamén as técnicas e técnicos de escena, colectivo de características moi dife-
rentes aos dous anteriores, sairían da primeira asociación e constituiría en 2006
a súa propia: galatea. asociación de técnicos de escena e audiovisual de gali-
cia. e as dramaturgas e dramaturgos tamén estabelecerían o seu espazo específi-
co, a asociación dramaturga, en 2016, á marxe do espazo cedido a ese oficio
dentro da asociación de escritoras e escritores en lingua galega. cunha clara
vocación de reivindicar o traballo dramatúrxico como un oficio profesional
máis, ata agora a entidade traballa no fomento da visibilidade das e dos seus aso-
ciados, con especial fincapé na corrección do canon masculino, así como no for-
necemento de vías de edición de textos.

nun traballo arredor do interese de estabelecer en galicia compañías resi-
dentes4, cándido Pazó (1998) definiu de forma elocuente as etapas polas que
pasou a profesión teatral en galicia falando de tres momentos na súa evolución:
os “tempos da vontade” (1965-1978), os “tempos da vocación” (1978-1984), e

4 a idoneidade de introducir no modelo de exhibición e distribución teatral galego a entidade da “compañía
residente” con carácter semipúblico foi outra das demandas ou puntos de reflexión dos profesionais do
teatro galego, sobre todo, a fins dos noventa e primeiros dous mil, mais nunca se conseguiu.

os “tempos de oficio” e “do talento” (1984-1998), entendendo que, nos segun-
dos, xurdira a dedicación especializada aos diversos ámbitos escénicos, nomea-
damente o audiovisual. Partindo desa aposta pola periodización, quizais pode-
riamos engadir a día de hoxe os “tempos da crise”, que, como mencionabamos
arriba, a partir de 2008, implicarían unha remodelación do sector en que as
compañías se especializan na procura de nichos de mercado cada vez máis espe-
cíficos, e na que a actuación colectiva é menos política ca estritamente sindical,
debido, ademais, a que, polo menos no ámbito da interpretación, as reivindica-
cións se centraron en acadar unha ferramenta esencial en todo colectivo profe-
sional: o convenio.

Porén, a actualidade, malia ser seguramente o momento máis organizado e
estable desde o punto de vista da xestión profesional do sistema teatral, é tamén
un dos tempos máis difusos no que se refire á relación entre as creadoras e cre-
adores e o teatro que queren crear, mesmo chegando a perderse, nalgúns aspec-
tos, os termos tradicionais polos que se define o teatro galego. na nosa opinión,
unha das consecuencias máis importantes de todo este proceso é o cuestiona-
mento da doxa que, como describimos, logrou armar o complexo sistema tea-
tral galego desde comezos dos anos oitenta do pasado século desde unha idea
nunca posta en dúbida: o cerne do teatro galego é a súa condición de teatro
nacional amparada, fundamentalmente, pola lingua, aspecto que xustifica a
existencia de todo un aparello político e institucional e, por suposto, que dá sen-
tido a unha forma de creatividade propia da cultura galega.

estamos, sen dúbida, ante un momento de revisión, marcado tamén por unha
mudanza xeracional que necesariamente implica a redefinición de moitos dos ele-
mentos impostos pola xeración anterior, a dos artífices do esquema organizativo
tal como chegou á crise. no entanto, danse unhas circunstancias específicas que
nunca ata agora se deran: por primeira vez, a situación institucional é de destru-
ción e non de fundación. É o que chamamos “colapso” do sistema institucional,
e que ten consecuencias que afectan non só ao sector produtivo, senón á propia
definición dos alicerces que sustentan iso que chamamos “sistema teatral galego”.
e por primeira vez, tamén, a situación do principal indicador de “galeguidade”
en función da doxa antes descrita, a lingua, está en clara recesión cuantitativa,
sufrindo ademais ataques evidentes por parte dun sector moi belixerante contra
a extensión (sobre todo educativa) dos usos da lingua galega.

evidentemente, a teoría de sistemas, funcionalista, dános unha lección espe-
ranzadora: todo sistema tende á vida, co que xera os mecanismos necesarios para
o seu mantemento, sexa a través do axuste de funcións, sexa a través da refor-
mulación dos seus modelos de funcionamento para garantir a integración do
cambio trala crise, sexa, incluso, a través da redefinición da doxa. en galicia,
esta idea ten consecuencias que implican unha revisión completa dos funda-
mentos do sistema, e, tamén, da posición da profesión no mesmo ante o risco
da súa perda de autonomía ou mesmo a súa total reformulación.

teatrO naciOnal e PrOFesión teatral: 
O cOlaPsO dO mOdelO

nos primeiros oitenta, as persoas implicadas no desenvolvemento do sector tea-
tral deseñaron un modelo que, fortemente ancorado na tradición francesa, dei-
taba no marco institucional boa parte das garantías de sustentabilidade daquilo
que se coñecía como “teatro galego”. así, como se extrae dos seus propios docu-
mentos fundacionais e dos escritos conxunturais redactados por aqueles primei-
ros profesionais, partían do concepto de “teatro nacional” para ampararse nas
posibilidades ofrecidas por un sistema político que concedía á autonomía, aca-
bada de constituír, atribucións en materia cultural. deste xeito, o teatro galego
organízase arredor dunhas institucións que nacen sobreestimadas desde unha
premisa de confianza: a propia evolución do teatro galego e a súa progresiva
autonomía económica e social haberían de normalizar a súa relación co campo
político5. mais isto, como é sabido, non se produciu.

O tecido empresarial e produtivo do teatro galego non conseguiu resolver a
precariedade como elemento que o definía, en boa medida, a causa da súa intrín-
seca definición económica desde a lei de fatalidade de custos (lei de Baumol), pero
tamén a causa das consecuencias negativas da diglosia sobre un produto cultural
coma o teatro e a conseguinte incapacidade do propio sistema para xerar un teci-
do social que o sostivese e o liberase da súa dependencia do soporte institucional.

5 Para maior afondamento, lópez silva 2015a: 106-114.

O concepto de “teatro nacional” é esencial na conformación de todos os sis-
temas teatrais europeos. con todo, desde fins do século xx, a crise do concep-
to de estado-nación causada polas dificultades de encaixe do mesmo nos dis-
tintos estados poscoloniais levou a unha conceptualización “máis alá” na nación
desenvolvida por pensadores e artistas que redefiniron as identidades a través de
propostas etno-estéticas novas que puxeron en evidencia que as vellas institu-
cións culturais destes estados xa non eran quen de arbitrar parámetros básicos
do funcionamento cultural. de fondo, subxacía unha emenda á totalidade do
concepto de canon tradicional que as institucións estaban destinadas a preser-
var. evidentemente, aí xorden novos produtos escénicos (o posdrama non é alleo
a todo isto) e fórmulas diferentes de distribución e exhibición. nese contexto,
tamén se revisou o vínculo entre o teatro e o estado-nación representado a tra-
vés das institucións políticas para a súa xestión (as compañías públicas esencial-
mente) e tradicionalmente depositarias da idea de “teatro nacional” como espa-
zo en que conflúen factores esenciais da identidade coma o sentido da pertenza,
a outredade e a capacidade para a xestación de “imaxes de nación” baseadas, en
boa medida, no uso da lingua común como elemento cohesionador fundamen-
tal. todos eses elementos, evidentemente, estaban presentes nas vontades desde
as que a profesión anima a creación do centro dramático galego.

É certo que en galicia aínda ten unha forte presenza a identidade nacional
como conformadora dos discursos culturais e, como sinalabamos, o noso sistema
institucional está enraizado na idea de que a cultura nacional é salvagarda da pro-
pia existencia do teatro galego. en boa medida, se nos fixamos, esta definición da
cultura coma subalterna é debedora dun discurso de autopercepción colonial
desde o que se conforma a esencia ideolóxica do nacionalismo galego desde os
anos sesenta do século xx, en plena ditadura, e atopa a súa materialización orga-
nizativa a través da chegada da autonomía e a conformación das entidades políti-
cas cuxa responsabilidade sería protexer a cultura galega ante o peso totalizador da
lingua do estado, facendo xurdir para isto unha sorte de estado alternativo capaz
de paliar os efectos adversos da estrutura colonial. ese estado alternativo definía-
se nos termos do estado-nación xustamente no tempo en que o contexto inter-
nacional xa comezaba a cuestionar o modelo.

isto non quere dicir que todo estado-nación sexa falido na actualidade, máis
ben, semella que os estables espazos das democracias occidentais aínda amosan

a súa viabilidade. en galicia resultou operativo na recuperación da cultura pro-
pia e na súa xestión e modernización produtiva, mais si é certo que a discusión
sobre o modelo acabou por cuestionar a eficacia das estruturas institucionais
orientadas, precisamente, a fomentar o concepto de identidade galega e a cohe-
sión arredor dela de colectivos cada vez máis dispersos e líquidos.

malia todo, a idea de “teatro nacional”, da que partía nas súas propostas pro-
gramáticas a profesión, funcionou como fundamento do teatro galego durante
todo o século xx e ata que a crise económica de 2008 abalou as sobredimensio-
nadas institucións teatrais do estado-nación tardío e anómalo que sería galicia6.
efectivamente, había unha excesiva atribución de responsabilidades ao centro
dramático galego, moito máis alá do nacional, determinada en boa medida
polas demandas da profesión teatral que animou o seu nacemento, depositando
nel a crenza en que a existencia dunha entidade deste tipo sería, por si soa, garan-
tía dunha normal evolución de todo o sistema teatral, como sucedía en todos os
sistemas europeos que contaban co seu correspondente teatro nacional, mais
non foi así.

en realidade, os criterios de definición política e cultural que parecían tan
claros nos anos oitenta serviron para orientar, como diciamos, un modelo de
xestión pública do teatro destinado a cumprir coas demandas da profesión. en
efecto, esta era a única entidade que contaba cunha diagnose e un proxecto máis
ou menos claro fronte ao sector político, cuxas accións en materia cultural se
caracterizaron pola ausencia de planificación e mesmo un certo erratismo
(lópez silva 2015a: 150-161). nese modelo, o cdg tiña un valor fundamen-
tal como espazo de prestixio da totalidade do teatro galego, mais o divorcio do

6 en realidade, ante as precondicións impostas polo conflito lingüístico e cultural, resultaron útiles as
funcións nacionalizadoras depositadas polo sistema teatral nas súas institucións, iso que xoán gonzález
millán denominou “patriotismo rendible” (gonzález millán 2002: 252) que, xustamente pola súa raizame
identitaria e cohesionadora, tiña como cometido fundamental garantir o propio funcionamento do sistema
e paliar aqueles aspectos en que estaba eivado pola súa condición de emerxente (lópez silva 2015a: 21-28).
nese contexto é a literatura, como salvagarda da lingua, a arte en que se deposita esencialmente esa
responsabilidade, e o teatro, coma subsidiario dela, a que cumprirá obxectivos semellantes que se
materializan na creación do centro dramático galego en 1984, entidade que harmonizaba
institucionalmente o sistema teatral galego cos da súa contorna e ao que axiña se atribuíu unha
responsabilidade nas dinámicas de mercado, produción e consumo que causaron o seu
sobredimensionamento (lópez silva 2015a: 103-105).



A PROFESIÓN TEATRAL ANTE ANTE O COLAPSO DO SISTEMA INSTITUCIONAL

61

mesmo co sector profesional foi progresivo, por motivos esencialmente simbó-
licos, pero tamén relacionados coa propia relación contractual entre teatro
público e entidades empresariais privadas.

sexa como for, o certo é que a falta de orzamentos argüída como desculpa
desde a crise, e a nula independencia organizativa da compañía pública (inten-
sificada en sucesivos documentos e nas fórmulas de contratación da súa persoa
responsable), anularon a natureza representativa, cohesionadora e canonizadora
do cdg, por non falar, por suposto, da súa capacidade para liderar as dinámi-
cas profesionais, que xa se viña resentindo con anterioridade. a negativa a modi-
ficar o seu estatuto de funcionamento para dotalo dunha maior autonomía exe-
cutiva que lle permita adaptarse ás circunstancias cambiantes do sistema das
artes escénicas, máis alá de cuestións de orde política, denota a aceptación de
que non cumpre os seus iniciais obxectivos representativos como teatro nacio-
nal e institución da cultura galega.

ao tempo que acontecía este proceso de “desnacionalización” do teatro gale-
go, tan ben simbolizado na súa compañía pública, as outras institucións políti-
cas do sistema teatral ían facéndose coa súa propia relación co sector profesio-
nal, canalizando outras demandas máis económicas e empresariais que se
retiraron da relación entre o cdg e a profesión para trasladárense ao
igaem/agadic e a rede galega de teatros e auditorios no momento da súa
respectiva creación. neste sentido, esta última sería fundamental, pois o sector
era consciente de que, sen unha rede de distribución, sería imposible xestar un
tecido teatral produtivo nin chegar aos públicos. con todo, estas entidades, evi-
dentemente moito máis orientadas á mera xestión, estaban liberadas do capital
simbólico-cultural da compañía nacional, e, polo tanto, eran moito máis “ama-
bles” ante a posta en dúbida do modelo inicial que a propia profesión, centrada
como vimos en intereses máis sindicais ca identitarios, deu por estabelecido.

O certo é que, nese modelo de funcionamento do sistema tan escorado cara
á relación entre sector institucional e sector produtivo, o gran esquecido foi o
público, que nunca chegou a definirse nin a materializarse nunha masa cuanti-
tativamente suficiente como para soster o teatro galego nunha medida (sabemos
que deficitaria) máis comparable á doutros sistemas teatrais da contorna.

se a iso engadirmos que o compromiso dos poderes públicos co teatro, en
realidade, e agás naquel primeiro momento ilusionante de comezos dos oitenta,

sempre se deu ao remol das esixencias do sector, e non realmente debido a unha
conciencia planificadora nin a un verdadeiro interese político no fomento e pro-
tección das artes escénicas, teremos unha parte da explicación do actual colapso.
ademais, cómpre ter en conta a forte dependencia do sector produtivo dun siste-
ma de subvencións que fomenta a resistencia máis ca o risco; as eivas na capaci-
dade de autolexitimación da esad como institución académica que debera ser
referencial para o teatro galego; as dificultades de funcionamento de feiras e festi-
vais como escaparates da produción; e a nula proxección exterior da actividade
escénica galega, todos eles factores que caen como unha lousa sobre a capacidade
da profesión para palialas por si mesma despois de que as institucións, co pretex-
to da falta de financiamento pola crise, comezasen a derivar nela esas atribucións.

evidentemente, analizar os motivos do que chamamos “colapso” excede as
posibilidades e os obxectivos deste traballo, pero valla o parágrafo anterior como
resume das liñas esenciais que cumpriría analizar en profundidade á hora de diag-
nosticar esta crise institucional, mais tamén profesional, que esixiría un cambio de
modelo que se dará con total seguridade, aínda que os seus resultados serán dis-
tintos se esa mudanza se realiza desde as propias dinámicas e inercias do sistema
ou desde unha arbitraxe institucional que responda a unha planificación que
implique un proxecto para a viabilidade futura do sector teatral galego.

caBO: O PrOcesO de reestruturación e O camBiO 
xeraciOnal na PrOFesión

todas estas vicisitudes do sistema teatral demostran a devandita tendencia a ese
cambio de modelo, e consideramos que a crise de toda a mencionada concep-
tualización nacionalizadora do teatro tampouco é allea a este proceso.

co tempo, e sobre todo a partir da reestruturación obrigada pola crise de
2008, o teatro galego integrou novas propostas de cohesión e lexitimación máis
afíns aos novos modelos identitarios posnacionais (excedendo, tamén, o ámbito
político), mais sen renunciar á galeguidade como razón de ser da existencia do
propio sistema teatral. si se cuestiona, finalmente, o sentido nacionalizador das
institucións, especialmente nas xeracións máis novas que practican un maior
individualismo, algo tamén novo no sector profesional galego que, como vimos,

se caracterizou durante o período de emerxencia do sistema por unha actitude
máis gregaria, que, na nosa opinión, tiña moito que ver coa capacidade cohe-
sionadora do concepto de “teatro nacional” que daquela funcionaba.

Porén, neste proceso “posnacional” do que estamos a falar, está a darse unha
desfiloloxización do teatro galego que, cremos, atopa unha canle de expresión
moi clara na súa tendencia ao posdrama7 e á hibridación do teatro cara ao físi-
co que nos parece ben significativa e que, lonxe de xustificarse desde unha pers-
pectiva puramente estética, na nosa opinión, atopa explicacións de carácter polí-
tico e mesmo económico.

lembremos que, desde a época das irmandades da Fala e nós, con especial tei-
mosía en antón Villar Ponte, o teatro galego se define desde a especificidade da
súa lingua de expresión, converténdose así na doxa do futuro sistema teatral que
explicabamos antes desde a idea do “teatro nacional”. Porén, a ruptura destas
opcións escénicas coa palabra como elemento central da teatralidade ten fortes
implicacións no noso contexto. aquí converxen as posibilidades produtivas pre-
sentes na “novidade” posdramática para pescar en novos caladoiros de público coa
súa utilidade desnacionalizadora, especialmente interesante para as novas vagas de
artistas escénicos galegos, nutridos polas xeracións máis desgaleguizadas da Histo-
ria que, ademais, canalizan a complexidade identitaria do noso tempo a través de
novos modos de acción política (ecoloxismo, feminismo, nova socialdemocracia,
voluntariado) que, dun xeito ou doutro, comparecen tamén como identificadores
dun novo teatro galego menos apegado aos discursos nacionalistas.

este tipo de tendencias chamadas “contemporáneas” (posdrama, postespec-
táculo, escenas híbridas, teatro físico etc.), existentes en todos os campos artís-
ticos occidentais, teñen en galicia unha importancia crecente8 como espazos
onde as creadoras e creadores se senten cómodas e desde onde parecen canalizar
o cambio de modelo trala crise. de feito, as compañías que toman o canon

7 O posdrama, termo acuñado por Hans-thies lehmann (2002), é unha modalidade teatral que supón a
ruptura coa supremacía do discurso lingüístico como fórmula de significación prominente. aquel ten
causas que, neste caso, teñen que ver coa revisión do modelo mimético-aristotélico e coa vontade de propor
un modelo escénico baseado na estrita iconicidade e copresencialidade do signo escénico (sexa cal sexa) e a
conseguinte ruptura dunha xerarquía de signos liderada pola palabra dramática e, xa que logo, a presenza
conflitiva do actor como soporte daquilo que se quere contar.

8 Vid. o monográfico que dedica a revista grial ao teatro galego contemporáneo no seu número 221 (2019).

desde 2010 fan da palabra un espazo pouco central nas súas propostas, ao tempo
que o discurso sobre a lingua se desacraliza.

na nosa opinión, este feito implica unha redefinición da identidade cultural
e política que pasa por un novo uso dos elementos de significación escénica, res-
tándolle centralidade ao idioma, igual que o propio sistema lle restou centrali-
dade ao discurso nacional ao optar por anular progresivamente a capacidade
operativa das institucións culturais do estado-nación. trátase, seguramente, dun
síntoma importante que debe ser observado en relación coa progresiva autono-
mización do sector a respecto do ámbito institucional ante o colapso deste, pois
xa non funciona como salvagarda da esencia identitaria e lingüística do teatro
galego. trátase de tendencias “posnacionais” que, desde unha perspectiva estéti-
ca, procuran liberarse das estruturas dependentes do estado-nación que, dalgún
xeito, os deixou fóra das súas estruturas produtivas trala crise de 2008.

Por iso cómpre salientar o peso da mudanza xeracional nesta crise. nun grao
non menor, as dinámicas de funcionamento da profesión están a renovarse a medi-
da que chegan as primeiras promocións tituladas na esad creada en 2005, profe-
sionais que, ademais da súa menor idade, comezaron a experimentar con novas fór-
mulas organizativas para o seu posicionamento nun mercado teatral que só
coñecen en perpetua crise e onde a individualización dos discursos é indispensable
para sobresaír nun espazo de maior competencia ca noutras épocas. ante isto, estas
novas vagas de artistas non só optan polo traballo máis experimental (como é habi-
tual nas promocións novas en calquera teatro), senón que optan por fórmulas
empresarialmente imaxinativas e, certamente, regresan ao soño inicial da estabili-
dade como fórmula desde onde xerar un proxecto artístico economicamente via-
ble. Pensemos, por exemplo, nas propostas de teatro del andamio, teatro ensalle,
sala ingrávida, sala artika..., ou outros proxectos con sala propia que nacen e
esmorecen, mais que indican unha alternativa á itinerancia que se amosou com-
plicada cando se reduciu drasticamente a contratación nos peores anos da crise.

evidentemente, esta nova xeración de profesionais é consciente da necesidade de
reducir a dependencia do investimento público, e recuperan así iniciativas do pasa-
do, que foron pioneiras neste sentido; mais que eran alternativas no seu momento,
como a proposta de chévere que, de feito, fixo da compañía un exemplo de resis-
tencia ante os envites da crise. a posibilidade de contacto cos públicos que impli-
can internet e mais as redes sociais, así como procesos de crowdfounding que, aínda

dificilmente sostibles, implican un interese en implicar o público, e non só as
administracións, no mantemento do feito teatral como proposta cultural viable.

a utilidade deste relevo xeracional no que, de certo, non se dá unha “morte
do pai”, senón simplemente unha progresiva substitución de compañías nun
contexto en que conviven as novas xeracións con aquelas persoas que consoli-
daron o sistema desde os primeiros oitenta, pon sobre a mesa a necesaria
influencia dunha visión do espazo profesional sobre a outra: nin é desexable a
vella dependencia institucional ante o desleixo dunha sociedade e dun goberno
que esqueceron o vello sentido nacional do teatro, nin tampouco ten sentido
que o teatro galego se reduza a un simple mercado xestionado con axudas públi-
cas en que a especificidade da cultura galega é a que dá sentido á propia exis-
tencia dun sector teatral.

no entanto, o relevo xeracional na profesión teatral galega si está a traer unha
conciencia sa arredor da necesidade de non depender dunhas institucións que,
nas mans trabucadas e sen plan nin proxecto teatral para galicia, tenden a con-
verter en concesión o que, en realidade, é un dereito tanto para a cidadanía
coma para o propio sector teatral: o desenvolvemento dun tecido teatral en que
os consumidores atopen os produtos que satisfagan as súas demandas culturais,
e que os profesionais atopen un eido onde desenvolveren con dignidade un tra-
ballo que non só é un espazo laboral, senón que, ante todo, ten unha dimensión
creativa que existe na medida en que as persoas e a sociedade precisan dela.

seguramente a crise de 2008, sumada a administracións na xunta de gali-
cia que, por primeira vez, empregaron a lingua e a cultura coma obxectos de
controversia identitaria, acentuando o conflito e causando os peores datos da
historia en canto a hábitos de uso e mesmo prestixio da lingua galega, non fixo
máis que intensificar as eivas dun sistema teatral excesivamente dependente da
intervención institucional e que se permitiu evolucionar sen unha verdadeira
atención ao fomento dos públicos. así, as consecuencias sobre a profesión foron
letais. O peche de compañías, e o aumento da precariedade laboral, incide de
forma dolorosa nas propias propostas escénicas9, ao tempo que o traballo con

9 recomendamos a lectura do informe do consello da cultura galega arredor da situación das traballadoras
e traballadores do sector das artes escénicas (consello da cultura galega 2019a), onde se opta polo modelo
de enquisa con entrevista experiencial.

grandes formatos é practicamente imposible, o que anuncia unha fuxida de talen-
tos que incidiría moi negativamente na consolidación estética do teatro galego.

a mudanza nos mercados e nos propios perfís profesionais do sector é xa un
feito, mais está totalmente aberta a fórmula pola que deberá organizarse o resto
do sistema, comezando polo público e rematando por unhas institucións que
deben reinterpretarse tanto na súa posición e responsabilidades, coma no finan-
ciamento e na relación que estabelecerán co sector profesional. e sobre todo, a
profesión terá que determinar se o seu rol no sistema será estritamente laboral
ou se, como foi habitual na nosa historia recente, o seu compromiso co con-
cepto de “sistema teatral galego” seguirá implicando, ou non, a vixilancia sobre
os aspectos que definen o noso teatro como tal.

